
NamaH Katyayanaya

ನಮಃ ಕಾತ್ಯಾಯನಾಯ

ಲೇಖಕಃ -ನಂದಪ್ರದೀಪ್ತಕುಮಾರಃ
ನಮೋನಮೋಽಸ್ತು ಶಬ್ದಾಯ ವಾರ್ತ್ತಿಕಾಽಮಲಮೂರ್ತಯೇ .

ಶ್ರುತಧರಾಯ ಶಾಂತಾಯ ಕಾತ್ಯಾಯನಾಯಯೋಗಿನೇ ..

ಸಂಸ್ಕೃತವ್ಯಾಕರಣ-ವಾಙ್ಮಯೇ ಕಾತ್ಯಾಯನಃ ವಾರ್ತಿಕಕಾರರೂಪೇಣ ಪರಿಚಯಃ
ಪ್ರಾಪ್ತಃ .ಅಸೌ ಮಹಾತ್ಮಾ ಮಹಾನ್ ವೈಯಾಕರಣ ಆಸೀತ್ .ಅಸ್ಯ “ವರರುಚಿಃ”
ಇತಿ ನಾಮಾಂತರ ಆಸೀತ್ . ಮಹಾರಾಜ-ಸಮುದ್ರಗುಪ್ತಃ ಕೃಷ್ಣಚರಿತ್ರ- ಕಾವ್ಯೇ
ಮುನಿಕವಿ-ವರ್ಣನಪ್ರಸಂಗೇ ಅಭಾಣಿ-

“ಯಃ ಸ್ವರ್ಗಾರೋಹಣಂ ಕೃತ್ವಾ ಸ್ವರ್ಗಮಾನೀತವಾನ್ ಭುವಿ .

ಕಾವ್ಯೇನ ರುಚಿರೇಣೈವ ಖ್ಯಾತೋ ವರರುಚಿಃ ಕವಿಃ ..
ನ ಕೇವಲಂ ವ್ಯಾಕರಣಂ ಪುಪೋಷ ದಾಕ್ಷೀಸುತಸ್ಯೇರಿತವಾರ್ತಿಕೈರ್ಯಃ .
ಕಾವ್ಯೇಽಪಿ ಭೂಯೋಽನು ಚಕಾರ ತಂ ವೈ ಕಾತ್ಯಾಯನೋಽಸೌ ಕವಿಕರ್ಮದಕ್ಷಃ .. ”
ಇತಿಸ್ವರ್ಗಾರೋಹಣಕಾವ್ಯಕರ್ತುರಸ್ಯ ವಾರ್ತಿಕಕಾರಸ್ಯ ವರರುಚೇಶ್ಚ ನಾನಾಶ್ಲೋಕಾಃ
ವೈದ್ಯಕೀಯೇಶಾರ್ಙ್ಗಧರಪದ್ಧತ್ಯಾಂ,ಸದುಕ್ತಿಕರ್ಣಾಮೃತೇ ಏವಂಸುಭಾಷಿತಮುಕ್ತಾವಲ್ಯಾದಿಗ್ರಂಥೇಷು
ಸಮುಪಲಭ್ಯಂತೇ . ಕ್ವಾಸೌ ಕಾತ್ಯಾಯನ ಇತ್ಯಸ್ಮಿನ್ ವಿಷಯೇ ಜಿಗಮಿಷಾ
ಜಾಯತೇ . ಕಾತ್ಯಾಯನಶಬ್ದೋ ವಸ್ತುತೋ ಗೋತ್ರಪ್ರತ್ಯಯಾಂತಃ ಸಿಧ್ಯತಿ .

ಸ್ಕಂದಪುರಾಣೇ ಏಕೋ ಯಾಜ್ಞವಲ್ಕ್ಯ-ಪುತ್ರಃ ಕಾತ್ಯಾಯನ ಆಸೀತ್ . ತತ್ಪುತ್ರೋ
ವರರುಚಿಃ . ಸಶ್ಚ ವಿಶ್ವಾಮಿತ್ರವಂಶಜೋ ಯಜ್ಞವಿದ್ಯಾಯಾಃ ವಿಲಕ್ಷಣಸ್ತಥಾ ಶ್ರೌತ-
ಗೃಹ್ಯ-ಶುಲ್ಯಸೂತ್ರಾದೀನಾಂ ಸೂತ್ರಗ್ರಂಥಾನಾಂ ಪ್ರಣೇತಾ ಆಸೀತ್ . ಸೋಽಪಿ
ಶುಕ್ಲ-ಯಜುರ್ವೇದಸ್ಯ ಆಂಗಿರಸಾಯನಸ್ಯ ವಾ ಕಾತ್ಯಾಯನಶಾಖಾಯಾಃ
ಪ್ರವರ್ತಕಃ ಯಾಜ್ಞವಲ್ಕ್ಯಸ್ಯ ಪೌತ್ರತ್ವೇನ ನಿರೂಪಿತಃ, ಯಸ್ಯ ಸಮಯಃ
ಖ್ರೀ0ಪೂ0ಚತುರ್ಥಶತಾಬ್ದೀ ತೃತೀಯಶತಾಬ್ದೀ ವಾ ಮನ್ಯತೇ . ಮಹಾಭಾಷ್ಯೇ-
“ಪ್ರಿಯತದ್ಧಿತಾ ದಾಕ್ಷಿಣಾತ್ಯಾಃ” (1/1/3) ಅನೇನ ವಾಕ್ಯೇನ ಸಃ ದಾಕ್ಷಿಣಾತ್ಯ-
ಪ್ರದೇಶೀಯಇತಿವಕ್ತುಂ ಶಕ್ಯತೇ . ಅನ್ಯತ್ರ ಏಕೋ ಗೋಭಿಲಪುತ್ರಃ ಕಾತ್ಯಾಯನೋ
ಯಃ ಛಾಂದೋಗ್ಯಪರಿಶಿಷ್ಟಸ್ಯ ಕರ್ತಾ ಏವ . ಅಪರಃ ಪ್ರಾಕೃತಪ್ರಕಾಶಕಾರಃ
ವರರುಚಿರ್ಯೋ ವಾಸವದತ್ತಾಯಾಃ ರಚನಾಕಾರಃ ಸುಬಂಧೋ ಮಾತುಲಃ
ಷಷ್ಠಶತಾಬ್ದೀಯ ಆಸೀತ್ . ಅನ್ಯೇಷು ಕಾತ್ಯಾಯನೇಷು ಏಕಃ ಕೌಶಿಕಗೋತ್ರಿಯಃ,

ಅಪರಃ ಆಂಗಿರಸಗೋತ್ರಿಯಃ, ಅನ್ಯಶ್ಚ ಭಾರ್ಗವಗೋತ್ರಿಯಃ, ಶ್ರುತಾಃ .

ಕಿಂತು ವಾರ್ತಿಕಕಾರಃ ಕಾತ್ಯಾಯನಃ ಕಾತ್ಯಗೋತ್ರಿಯ ಕತ್ಯ-ಋಷೇ ಅಪತ್ಯಃ
ಖ್ರೀ0ಪೂ0 ಪಂಚಮಶತಾಬ್ದೀಯ ಇತಿ ಕೇಚನ ದ್ರಢಯಂತಿ . ಅನ್ಯತ್ರ ದೃಶ್ಯತೇ
ಮಹರ್ಷೇಃ ಕಾತ್ಯಾಯನಸ್ಯ ಕಠೋರ-ತಪಸಾ ಸಂತುಷ್ಟಾ ಸತೀ ಸ್ವಯಮಾದಿಮಾತಾ
ಭಗವತೀ ತದ್ವಂಶೇ ಕನ್ಯಾರೂಪೇಣ ಸಮುತ್ಪನ್ನಾ ಬಭೂವ . ಕಾಲಾಂತರೇ ಸಾ
ಮಹಿಷಾಸುರಸ್ಯ ವಿನಾಶಂ ಕೃತವತೀ .ಪುನಃ ಅನ್ಯ-ಮತಾನುಸಾರಂ ಕಾತ್ಯಾಯನಃ
ದಾಕ್ಷಿಣಾತ್ಯ-ನಿವಾಸೀ ತಥಾ ಪಾಣಿನೇಃ ಸಾಕ್ಷಾತ್ ಶಿಷ್ಯ ಆಸೀದಿತಿ . ಏತದ್ವಿಷಯೇ
ಮಹತೀ ಶಂಕಾ ವರ್ತತೇ .ಕಥಾಸರಿತಸಾಗರೇ ಸೋಮದೇವಭಟ್ಟ-ಮತಾನುಸಾರಂ
ಕಾತ್ಯಾಯನಃ ಕೌಶಾಂಬೇಃ ನಿವಾಸೀ ಅಭೂತ್ . ತಸ್ಯ ಪಿತಾ ಸೋಮದತ್ತಃ ಮಾತಾ
ಚ ವಸುದತ್ತಾ ಆಸ್ತಾಂ .ಪೂರ್ವಜನ್ಮನಿ ಸಃ ಪುಷ್ಪದಂತನಾಮಾ ಗಂಧರ್ವ ಬಭೂವ
. ಮಾಹೇಶ್ವರೀಶಾಪಾತ್ ಮರ್ತ್ಯಭೂಮೌ ಮಾನವರೂಪೇಣ ವರರುಚಿನಾಮ್ನಾ
ಜಾತಃ,ಯಃ ಖಲು ವರ್ಷಸ್ಯ ಶಿಷ್ಯ ಆಸೀತ್ .ಪಾಣಿನಿರಪಿ ವರರುಚೇಃ ಗುರುಭ್ರಾತಾ
ಏವ . ಯಚ್ಚೋಕ್ತಂ-
“ಪ್ರಣಿಧಾನಾದಥ ಜ್ಞಾತ್ವಾ ಜಗಾದೈವಮುಮಾಪತಿಃ .
ಯೋಗೀ ಭೂತ್ವಾ ಪ್ರವಿಶ್ಯೇದಂ ಪುಷ್ಪದಂತಸ್ತದಾಶೃಣೋತ್ ..

ಜಯಾಯೈ ವರ್ಣಿತಂ ತೇನ ಕೋಽನ್ಯೋ ಜಾನಾತಿ ಹಿ ಪ್ರಿಯೇ .

ಶ್ರುತ್ವೇತ್ಯಾನಾಯಯದ್ದೇವೀ ಪುಷ್ಪದಂತಮತಿಕ್ರುಧಾ ..

ಮರ್ತ್ಯೋ ಭವಾವಿನೀತೇತಿ ವಿಹ್ವಲಂ ತಂ ಶಶಾಪ ಸಾ” —.

ಇತಿ ನಂದಿ-ವಿರೋಧಸತ್ವೇಽಪಿ ಶಿವ-ಪಾರ್ವತೀಸಂಬಾದಂ ಗುಪ್ತಭಾವೇನ
ಯೋಗಬಲೇನ ಪುಷ್ಪದಂತಃ ಶ್ರುತವಾನ್ . ಏತಸ್ಮಾತ್ಕಾರಣಾತ್ ಪಾರ್ವತೀ
ಶಾಪಿತಾ ತಸ್ಮೈ . ಸ್ಕಂದ-ಪುರಾಣಾನುಸಾರಂ ಪುರಾ ಯಾಜ್ಞವಲ್ಕ್ಯಸ್ಯಾಶ್ರಮಃ
ಆನರ್ತೇ-ಗುಜುರಾತೇ ಆಸೀತ್ . ಪಶ್ಚಾತ್ತಸ್ಮಿನ್ ಮಿಥಿಲಾಯಾಂ ಗತೇ ತತ್ಪುತ್ರಃ
ಕಾತ್ಯಾಯನಃ ಮಹಾರಾಷ್ಟ್ರಂ ಪ್ರತಿ ಪ್ರಸ್ಥಿತಃ .ಯದಿ ವಾರ್ತಿಕಕಾರಃ ಕಾತ್ಯಾಯನಸ್ಯ
ಪೌತ್ರೋಽಭೂತ್ತರ್ಹಿ ಪಾಣಿನೋತ್ತರವರ್ತ್ತೀ ಜ್ಞಾಯತೇ,ಯದಿ ಪಾಣಿನೇಃ ಸಾಕ್ಷಾತ್
ಶಿಷ್ಯಸ್ತರ್ಹಿ ತಸ್ಯ ಸಮಕಾಲೀನ ಏವ ಜ್ಞಾಯತೇ, ಇತಿ ಮಹಾನ್ ವಿವಾದಸ್ಯ
ವಿಷಯಃ . ವಸ್ತುಸ್ಥಿತಿದರ್ಶನೇನ ಕಾತ್ಯಾಯನಃ ಪಾಣಿನೇಃ ಪೂರ್ವವರ್ತ್ತೀತಿ
ನಿಶ್ಚೇತುಂ ಶಕ್ಯತೇ . ಸಂಪ್ರತಿ ವರರುಚಿಪ್ರಣೀತ-ವಾರ್ತ್ತಿಕವಿಷಯೇ ಸಂಕ್ಷೇಪತ
ಆಲೋಚ್ಯತೇಽತ್ರ . ತತ್ರ
ವಾರ್ತ್ತಿಕಂ ನಾಮವೃತ್ತಿರ್ಗ್ರಂಥಸೂತ್ರವಿವೃತಿಃ .ತತ್ತು ಸ್ವತಂತ್ರತಯಾ ನೋಪಲಭ್ಯತೇ
.ವಾರ್ತ್ತಿಕಸ್ವರೂಪಂ ತು-
“ಉಕ್ತಾನುಕ್ತದುರುಕ್ತಾನಾಂ ಚಿಂತಾ ಯತ್ರ ಪ್ರವರ್ತತೇ .

ತಂ ಗ್ರಂಥಂ ವಾರ್ತ್ತಿಕಂ ಪ್ರಾಹುಃ ವಾರ್ತ್ತಿಕಜ್ಞಾಃ ಮನೀಷಿಣಃ” ..

ವೃತ್ತಿಃ+ಕಥಾದಿಭ್ಯಃ ಠಕ್ .ಉಕ್ತಾನುಕ್ತದುರುಕ್ತಾರ್ಥವ್ಯಕ್ತೀಕಾರಕಗ್ರಂಥೋ ವಿಶೇಷೋ
ವಾರ್ತ್ತಿಕಃ . ಯದ್ವಾ ಯತ್ರ ಪ್ರಾಗುಕ್ತ-ಅನುಕ್ತ-ದುರುಕ್ತಾದಿವಿಷಯಾಣಾಂ
ವಿಚಾರೋ ವಿವಕ್ಷ್ಯತೇ ತತ್ ವಾರ್ತ್ತಿಕಮಿತಿ ಖ್ಯಾತಂ . ಹೇಮಚಂದ್ರೇಣಾಪಿ
ಹೇಮಶಬ್ದಾನುಶಾಸನೇ “ಉಕ್ತಾನುಕ್ತದುರುಕ್ತಾನಾಂ ವ್ಯತಿಕಾರೀ ತು ವಾರ್ತ್ತಿಕಂ”
ಉಕ್ತಂ .ರಾಜಶೇಖರಕೃತ-ಕಾವ್ಯಮೀಮಾಂಸಾಯಾಂಚ “ಉಕ್ತಾನುಕ್ತದುರುಕ್ತಚಿಂತಾ
ವಾರ್ತ್ತಿಕಮಿ”ತಿಸಮರ್ಥಿತಂ .ನಾಗೇಶಾಚಾರ್ಯಾಃ ತತ್ಕೃತ-ಉದ್ಯೋತಟೀಕಾಯಾಂ
“ಉಕ್ತಾನುಕ್ತದುರುಕ್ತಚಿಂತಾಕರತ್ವಂ” ವಾರ್ತ್ತಿಕತ್ವಮಾಹುಃ . ಅನೇನ ಸ್ಪಷ್ಟಂ
ಪ್ರಮಾಣೀಕ್ರಿಯತೇ ಯತ್ ಪಾಣಿನಿಸೂತ್ರಕೃತತ್ರಿದೋಷಪರಿಹಾರಾಯ
ವರರುಚಿನಾಭಗವತಾವಾರ್ತ್ತಿಕಂಪ್ರಣೀತಂ . ವಾರ್ತ್ತಿಕಾಣಾಂ ಸಂಖ್ಯಾನಿರ್ದ್ಧಾರಣೇ
ನ ಕೇನಾಪಿ ಸಮರ್ಥಃ,ಯತೋಹಿಭಾಷ್ಯಕಾರೇಣಬಹೂನಾಂವಾರ್ತಿಕಕಾರಾಣಾಂ
ಮತಾನಿ ನಾಮಾನಿ ಚ ಸಂಗೃಹೀತಾನಿ . ಯದ್ಭವತು ಕಾತ್ಯಾಯನಸ್ಯ ವಾರ್ತ್ತಿಕಂ
ಪಾಣಿನೀಯವ್ಯಾಕರಣಸ್ಯ ಮಹತ್ವಪೂರ್ಣಮಂಗಂ . ವಾರ್ತ್ತಿಕಂ ವಿನಾ
ಪಾಣಿನೀಯ-ವ್ಯಾಕರಣಮಸಂಪೂರ್ಣಮೇವ . ಅತ್ಯಾಧುನಿಕಾ ವೈಯಾಕರಣಾಃ
ವರರುಚೇಃ ಪ್ರಥಮ-ವಾರ್ತ್ತಿಕಂ “ಸಿದ್ಧೇಃ ಶಬ್ದಾರ್ಥಸಂಬಧೇ” ಪ್ರಾಚೀನಾಃ
“ರಕ್ಷೋಹಾಗಮಲಧ್ವಸಂಂದೇಹಾಃ ಪ್ರಯೋಜನಂ” ವಾ ಗೃಹೀತ್ವಾ ಭಗವತಾ
ಪತಂಜಲಿನಾಮಹಾಭಾಷ್ಯಾರಂಭಃವಿಹಿತಃ ಇತಿಸ್ವೀಕುರ್ವಂತಿ . ಸಾಯಣಾಚಾರ್ಯೇಣ
ಋಗ್ವೇದಭಾಷ್ಯಾರಂಭೇ ವ್ಯಾಕರಣಸ್ಯ ಪ್ರಯೋಜನಸಂಬಂಧೇ- “ತಸ್ಯೈತಸ್ಯ
ವ್ಯಾಕರಣಸ್ಯ ಪ್ರಯೋಜನವಿಶೇಷೋ ವರರುಚಿನಾ ವಾರ್ತ್ತಿಕೇ ದರ್ಶಿತಃ
“ರಕ್ಷೋಹಾಗಮಲಧ್ವಸಂಂದೇಹಾಃ ಪ್ರಯೋಜನಂ” ಉಕ್ತಂ . “ಏತಾನಿ ರಕ್ಷಾದೀನಿ
ಪ್ರಯೋಜನಾನಿ ಪ್ರಯೋಜನಾಂತರಾಣಿ ಚ ಮಹಾಭಾಷ್ಯೇ ಪತಂಜಲಿನಾ
ಸ್ಪಷ್ಟೀಕೃತಾನಿ” .ಇತಿ .

ಕಾತ್ಯಾಯನಃ ಪ್ರಕೃತಪಕ್ಷೇ ಪಾಣಿನೋ ನ ದೋಷದ್ರಷ್ಟಾ ಕಿಂತು ಸಮಾಲೋಚಕ
ಏವಾಸೀತ್ .ಪಾಣಿನೀಯಸೂತ್ರಾಣಾಮಪೂರ್ಣತಾಮಾಕಲಯ್ಯಅತ್ಯಾವಶ್ಯಕರೂಪೇಣ
ತೇನವಾರ್ತ್ತಿಕಾಣಾಂನಿರ್ಮಾಣಂವಿಹಿತಂ .ಕುತ್ರಾಪಿಪಾಣಿನಿಂಬೋದ್ಧುಮಸಮರ್ಥಃ
ಸನ್ ಪ್ರತಿಕೂಲ-ಮಂತವ್ಯೋ ವಿಹಿತಃ ಸಃ .ಪಶ್ಚಾತ್ ಭಾಷ್ಯಕಾರಃ ವರರುಚಿಮತಂ
ಖಂಡಯಿತ್ವಾ ಪಾಣಿನಿಂ ಸಮರ್ಥಿತವಾನ್ . ಕಾತ್ಯಾಯನವಿಷಯೇಽತ್ರ ಮಯಾ
ದಿಙ್ಮಾತ್ರಂ ಪ್ರದರ್ಶಿತಂ .ಅಲಮತಿ ವಿಸ್ತರೇಣ . ಶಂ .

—ಲೇಖಕಃ -ನಂದಪ್ರದೀಪ್ತಕುಮಾರಃ
Written by Dr. Pradipta Kumar Nanda, Kendrapara, Orissa pknanda65 at gmail.com

